МААЛЫМДАМА-НЕГИЗДЕМЕ

Кыргыз Республикасынын Өнөр жай, энергетика жана жер казынасын пайдалануу мамлекеттик комитетинин 2018-жылдын 12-майындагы № 01-7/239 «Өнөр жай коопсуздугу жаатындагы уюмдардын адистерин даярдоо жана аттестациялоо боюнча ишти уюштуруу жөнүндө жобону» жана «Өнөр жай коопсуздугу жаатында жумушчу уюмдарды окутууну жана билимин текшерүүнү уюштуруу жөнүндө жобону» бекитүү тууралуу буйрукка өзгөртүүлөрдү киргизүү жөнүндө буйруктун долбооруна

1. Максаты жана милдеттери
Буйруктун долбоору электрондук тестирлөөнү киргизүү жолу менен өнөр жай коопсуздугу жаатындагы адистерди аттестациялоо системасын өркүндөтүүгө багытталган. Бул билим деңгээлин баалоонун объективдүүлүгүн жана ачык-айкындыгын камсыз кылат, адам факторунун таасирин төмөндөтөт жана коррупциялык тобокелдиктерди азайтат. 
2. Баяндоо бөлүгү
Буйруктун долбоору санариптештирүү чөйрөсүндөгү мамлекеттик саясатты ишке ашыруу жана өнөр жай коопсуздугу жаатында иштеген адистердин билимин текшерүүгө байланыштуу жол-жоболордун ачыктыгын камсыздоо максатында иштелип чыккан.
Сунушталып жаткан өзгөртүүлөр адам факторунун жана субъективдүү баалоонун таасирин жокко чыгаруу менен аттестациялоо процессин унификациялоого жана автоматташтырууга мүмкүндүк бере турган электрондук тестирлөө системасын киргизүүнү карайт.
Электрондук тестирлөө ыйгарым укуктуу контролдоочу органдын атайын жабдылган Тестирлөө борборунда (бөлүмүндө) гана жүргүзүлөт, бул жол-жобонун ишенимдүүлүгүн жана контролдугун камсыз кылат. Тест суроолорунун базасын түзүүдөн баштап, жыйынтыктарды иштеп чыгуу жана видеобайкоо жүргүзүү сыяктуу бардык этаптар так регламенттелет. Катышуучуларды идентификациялоо механизми киргизилип, бардык талапкерлер үчүн адилеттүү жана бирдей шарт түзүлөт.
Буйруктун долбоорун кабыл алуу административдик жүктү азайтууга, жол-жоболорду оптималдаштырууга жана 2024–2028-жылдарга Кыргыз Республикасын санариптик трансформациялоо концепциясынын милдеттерин ишке ашырууга багытталган. Ошол эле учурда бул чаралар 2025–2030-жылдарга коррупцияга каршы аракеттенүү боюнча мамлекеттик стратегиянын максаттарына шайкеш келет.
Мындан тышкары, долбоор Кыргыз Республикасынын Президентинин "Кыргыз Республикасынын мамлекеттик кызмат системасынын натыйжалуулугун жогорулатуу жана бюрократиядан арылтуу боюнча кошумча чаралар жөнүндө" 2025-жылдын 10-мартындагы № 83 Жарлыгын аткаруу максатында иштелип чыккан. Электрондук тестирлөө системасын киргизүү бул Жарлыкта коюлган милдеттерге ылайык келет жана мамлекеттик кызматты реформалоонун алкагында административдик жол-жоболорду жөнөкөйлөтүүгө жана санариптештирүүгө багытталган.
Ошентип, буйруктун долбоору өнөр жай коопсуздугу системасын модернизациялоодогу жана мамлекеттик аттестациялоо механизмдерине ишенимди бекемдөөдөгү маанилүү кадам болуп саналат.
3. Мүмкүн болуучу социалдык, экономикалык, укуктук, укук коргоочулук, гендердик, экологиялык, коррупциялык кесепеттердин божомолдору
Буйрук долбоорун кабыл алуу социалдык, экономикалык, укуктук, укук коргоочулук, гендердик, экологиялык жана коррупциялык терс кесепеттерге алып келбейт.
4. Коомдук талкуулоонун жыйынтыктары жөнүндө маалымат
	Кыргыз Республикасынын "Ченемдик укуктук актылар жөнүндө" Мыйзамынын 22-беренесине ылайык, долбоор мамлекеттик ички макулдашуу жол-жоболорунан өткөндөн кийин Кыргыз Республикасынын ченемдик укуктук актыларынын долбоорлорун коомдук талкуулоонун Бирдиктүү порталына жайгаштырылат.	
	5. Долбоордун мыйзамдарга шайкештигин талдоо 
	Сунушталган буйрук долбоору Кыргыз Республикасынын колдонуудагы мыйзамдарынын ченемдерине, ошондой эле Кыргыз Республикасы катышуучу болуп саналган жана белгиленген тартипте күчүнө кирген эл аралык келишимдерге каршы келбейт.
	6. Каржылоо булактары жөнүндө маалымат
Долбоорду ишке ашыруу олуттуу финансылык чыгымдарды талап кылбайт. Санариптештирүүнүн жана коррупциялык тобокелдиктерди азайтуунун эсебинен ресурстарды үнөмдөө жана натыйжалуулук жогорулатылат.
7. Жөнгө салуучу таасирин талдоо жөнүндө маалымат 
Сунушталган буйрук долбоору регулятивдик таасир этүү талдоосуна жатпайт, анткени ал ишкердик ишти жөнгө салууга багытталган эмес.


Министр		   						 	       М.А.Машиев

